
Bocca di Rosa
A chjamavanu Bocca di rosa
Mettia l’amore, mettia l’amore
A chjamavanu Bocca di rosa
Mettia l’amore sopr’ogni cosa.

Tempu barcata di la vittura
Nù u paisolu di San Vicariu
Tutti s’accorsenu in un solu sguardu
Ch’ùn si trattava d’un missiunariu.

À chì l’amore u face pè noia
À chì u sceglie pè prufessione
Bocca di rosa nè l’unu nè l’altru
Ella u fecia pè passione.

Ma la passione spessu cunduce
À suddisfà solu le so voglie
Senza sapè sì lu so cumpagnu
Hà core liberu o s’ellu hà moglia.

È fù cusì chì d’un ghjornu à l’altru
Bocca di rosa si pigliò addossu
L’ira funesta di le cagnette
À quale avia arrubbatu l’ossu.

Ma e cummare d’un paisolu
Ùn anu tante iniziative
I contrafochi fin’à stu puntu
Si limitavanu à l’invettive.

Si sà chì a ghjente di bon’consigliu
Sentendusi cum’è Ghjesù in tempiu
Si sà chì a ghjente di bon’consigliu
Ùn ponu dà chè gattivu esempiu.

Cusì una vechja mai stata moglia

Senza figlioli, senza più voglia
Si misse in testa è ebbi lu gustu
Di dà à tutti u cunsigliu ghjustu.

Addirizzendusi à le curnute
L’apustrufò cù parolle argute
«U fruttu d’amore serà punitu»,
Disse, «da l’ordine custituitu !»

È quelle andedenu in gendarmeria
Dissenu elle senza vergogna
«Quella purcella hà troppu clienti,
Più ch’è a buttea di li Mannoni !»

Funu mandati quattru gendarmi
Cù le manette, cù le manette
Funu mandati quattru gendarmi
Cù le manette è le mitragliette.

U core tenneru, quessa hè sicura
Ùn hè virtù di gendarmeria
Ma questa volta fin’à la vittura
L’accumpagnonu senza allegria.

À la partenza ci eranu tutti
Da u sgiò merre à u sacristanu
À la partenza ci eranu tutti
Cù l’ochji rossi è cappellu in manu.

À salutà quella chì pè un pocu
Senza pretese, senza pretese
À salutà quella chì pè un pocu
Purtò l’amore pè u paese.

Ci era dinù una bandera
Scritta da più di una manu
Dicia «Addiu Bocca di rosa
Cù tè si ne và u veranu».



Ma una nutizia più ch’originale
Ùn hà bisognu d’alcun’giurnale
Cum’è terramotu quand’ella sbocca
Vola di furia di bocca in bocca.

In ogni paese ch’ella francava
Sempre più ghjente chì l’aspettava
Chì manda un basgiu, chì lampa un fiore
À chì si scrive pè duie ore.

È fin’à u prete chì mai ùn disprezza
Trà un Miserere è una estrem’unzione
A cumpagnia di la bellezza
A volse à fiancu in prucessione.

È fù cusì chì a Vergine in testa
È Bocca di rosa pocu luntanu
Purtonu à spassu pè u paese
Amore sacru è amor’ prufanu !


